Dagdag na P3,000 para sa mga guro at kawani sa edukasyon!

Karagdagang badyet para sa edukasyon!

Labis na kahirapan ang dinaranas ng mamamayan bunga ng tumitinding krisis sa ekonomiya ng ating bansa. Baon sa utang ang gubyerno; bumabagsak ang halaga ng piso; laganap ang kawalan ng trabaho; nakapako ang mga suweldo; tuloy-tuloy ang pagtaas ng presyo ng langis, kuryente, tubig, at mga bilihin. 
Kabilang sa hanay ng mamamayang nagdurusa ang kalahating milyong mga guro at kawani sa mga pampubliko paaralan, kolehiyo, at unibersidad. Batid ng lahat na lubhang mahalaga ang disenteng pasuweldo sa mga guro at kawani sa edukasyon upang matiyak ang mataas na kalidad ng edukasyon. Gayumpaman, tatlong taon na ang lumipas mula nang huling itaas ng gubyerno ang kanilang suweldo. Hindi pa kailanman nagbibigay sa kanila ng anumang dagdag na suweldo ang gubyernong Arroyo. 
Isang aspeto lamang ng lumalalang krisis sa edukasyon ang paghihirap ng mga guro at kawani. Bunga ng taunang pagliit ng pondong inilalaan nito sa edukasyon, ipinagkakait ng gubyerno sa mahigit 20 milyong kabataang Pilipino ang kanilang karapatan sa edukasyong de kalidad. Sa ilalim ng gubyernong Arroyo, dinaranas ng mga paaralang publiko ang pinakamalubhang kakulangan ng mga guro, klasrum, at iba pang mga batayang rekurso. Nangangahulugan ito ng ibayong pagdurusa para sa mga estudyante, guro, at kawani.
Pambayad-utang, hindi edukasyon at iba pang serbisyong panlipunan, ang pangunahing pinaglalaanan ng pondo sa pambansang badyet ng gubyernong Arroyo. Ngayong 2004, P125 bilyon ang kabuuang badyet sa edukasyon habang P542 bilyon ang ipambabayad-utang. Aabot ang huli sa P695 bilyon sa 2005. 
Kung gayon, nagkakaisang isinusulong ng malawak na hanay ng mga guro, kawani sa edukasyon, estudyante, magulang, at lahat ng nagmamalasakit sa kalagayan ng edukasyon sa ating bayan sa sumusunod na mga panawagan:

· Kagyat na ibigay ng gubyernong Arroyo ang dagdag na P3,000 suweldo sa mga guro at kawani sa mga publikong paaralan, kolehiyo, at uniberisdad! Kaugnay nito, kinakailangang isabatas ng Kongreso ang House Bill 1064 na isinumite ng Anakpawis, Bayan Muna, at Gabriela Women’s Party sa lalong madaling panahon. 
· Itaas ang badyet sa edukasyon! Kailangang maglaan ang gubyerno ng dagdag na P70 bilyon upang punuan ang mga kagyat na kakulangan sa mga paarlang publiko. Kailangang palakihin ng halos tatlong beses ang kasalukuyang badyet sa edukasyon upang matumbasan nito ang 6% ng Gross National Product na itinakdang pamantayan ng United Nations.
Upang matugunan ang mga ito, hinihiling namin sa gubyerno na gamitin para sa edukasyon ang pondong nakalaan sa pambayad-utang kung kakailanganin.

